
Што такое - біблійная вера?
Амаль што кожны раз, калі мы чытаем Біблію, то дзесьці і калісьці мы сустракаем назоўнік «вера» або дзеяслоў «вераваць» у іхніх разнастайных відах. Дык што такое «вера» або «вераваць» у біблійным значэньні? Часта ў нашых размовах на духоўныя тэмы мы зьмешваем канцэпцыю веры з варыянтам асобнай рэлігіі. Але ці ў гэтым жа сэнсе Біблія карыстаецца словам «вера»? Не! Вера найчасьцей нясе значэньне даверу сказанаму і спадзяваньня на Бога або Хрыста. Напрыклад, запісаны ў Дабравесьці паводле Марка словы Хрыста гэтак: «Пакайцеся і веруйце ў Дабравесьце».
 Гэтымі словамі Ісус Хрыстос пацьвердзіў, што Ён сышоў ад Бога дзеля таго, каб перадаць і растлумачыць людзям зьмест Божага Дабравесьця. Як мы далей чытаем у Дабравесьці паводле Марка і ўсяго Новага Запавету, з тае прычыны, што ўсе людзі перад маральна дасканалым і бязгрэшным Богам зьяўляюцца грэшнікамі, кожнаму з нас трэба пакаяцца ў сваёй грэшнасьці і знаёмых грахах ды ўвераваць у Дабравесьце Хрыстова. Гэта значыць, што нам трэба грунтоўна пазнаёміцца са зьместам Дабравесьця і прыняць усё, што гаворыцца ў ім, як праўду, што ідзе ад самога ж Бога. Са зьместам Бібліі знаёмімся, калі чытаем яе або калі чуем Слова Божае, прысутнічаючы на набажэнстве, дзе чытаюць і растлумачваюць яго для нашага духоўнага настаўленьня і росту. Такія дзеі прыводзіць нас да каяньня ў сваёй грэшнасьці і грахох ды ўвераваньня ў Ісуса Хрыста сваім Збаўцам і Госпадам-Уладаром. Гаворачы пра веру ў Хрыста, мы таксама маем на увазе веру ў Хрыстову ахвярную сьмерць за нашыя грахі. Біблія растлумачвае, што калі мы вызнаем свае грахі і прымаем Хрыста сваім асабістым Збаўцам і Госпадам-Уладаром, то ратуемся ад грахоў і іхніх благіх вынікаў. Той, хто гэтакім спосабам навяртаецца да Хрыста, атрымлівае дар Духа Сьвятога. Біблія называе такое перажываньне нараджэньнем звыш, нараджэньнем ад Духа Сьвятога. У Бібліі тэрміны «вера» і «вераваць» нясуць такое асноўнае значэньне. 

У адзіннацатым разьдзеле Пасланьня да габрэяў мы таксама знаходзім сьціслае тлумачэньне слова «вера». Прачытаю гэтае месца з розных перакладаў. Па перакладзе Васіля Сёмухі чытаем: «Вера ёсьць зьдзяйсьненьне чаканага і ўпэўненасьць у нябачным».
 Згодна перакладу Антона Бокуна: «Вера есьць пэўнасьць у тым, чаго спадзяемся, перакананасьць у рэчах нябачных». Паводле перакладу Анатоля Клышкі: «Вера ж ёсьць ажыцьцяўленьне чаканага, упэўненасьць у рэчах нябачных». 

Нягледзячы на тое, што ў гэтых перакладах і тлумачэньнях веры імя Бога і Госпада Ісус Хрыста не прыгадваюцца, пазьней у тэксьце прыгаданага пасланьня пералічваецца шмат гістарычных біблійных пэрсанажаў, якія сваімі дзеямі праяўлялі сапраўдную веру ў Бога. 

Яны ўсе паказвалі сваю веру ў Бога тым, што заставаліся паслухмянымі Яму. Калі мы ўспрымаем веру ў гэтакім сэнсе, то паказваем, што вера мусіць быць дзейснай сілай у нас. Яна дапамагае верніку заставацца ўпэўненым у будучым зьдзяйсьненьні ўсяго таго, на што ён спадзяецца. Думаецца, што агульная большасьць людзей не жыве пад уплывам такой веры. Хутчэй за ўсё яны жывуць той марай, што ўсё ў іхнім жыцьці неяк так выпадкова выйдзе добра і весела. Пра вечнасьць, відаць, мала хто думае і пераважная большасьць людзей да яе не рыхтуецца. Калі мы на старонках Бібліі знаёмімся з вучэньнем Ісуса Хрыста, то гэта прыводзіць нас да моманту сур’ёзнага ўсьведамленьня, што трэба навярнуцца да Хрыста і жыць па Ягонай волі. Бог трымае веруючых у Сваіх руках – гэта праўда, але Ён дапускае цяжкасьці ў нашым жыцьці для нашага дабра. Напрыклад, чытаючы Біблію, мы даведваемся, што кожны з нас мае патрэбу ў ратавальнай веры. Апостал Павал кажа, што «вера ад слуханьня, а слуханьне ад Слова Божага».
 Ведаючы нашыя духоўныя патрэбы, асабліва нашую патрэбу ў дараваньні грахоў, Бог Айцец прыслаў нам Свайго Сына Ісуса Хрыста, Які сышоў зь неба да нас, каб пражыць зямное жыцьцё без усякага саграшэньня і памерці ахвярнай сьмерцю за нас. 

Веру ў Збаўцу Ісуса Хрыста мы можам назваць ратавальнай, бо яна вядзе нас да збаўленьня ад грахоў і іхніх вынікаў. Якім спосабам атрымаць такую веру? Апостал Павал кажа, што вера прыходзіць да нас праз слуханьне Гасподняга Слова. І ён дадае наступныя словы: «Блізка да цябе слова, у тваіх вуснах і ў тваім сэрцы – гэта значыць слова веры, якое мы абвяшчаем, бо калі ты сваімі вуснамі вызнаеш Ісуса Госпадам і ў сваім сэрцы паверыш, што Бог уваскрэсіў Яго зь мёртвых, то будзеш уратаваны, бо сэрцам веруюць для праведнасьці, а вуснамі вызнаюць для ўратаваньня...няма розьніцы паміж юдэем і элінам, бо адзіны і той жа Госпад ва ўсіх, багаты для ўсіх, хто кліча Яго, бо кожны, хто пакліча імя Госпада, будзе ўратаваны».
 Біблія перапоўнена Гасподнімі абяцаньнямі, у тым ліку мы і знаходзім абяцаньне нашага збаўленьня празь веру ў Збаўцу Ісуса Хрыста. Напрыклад, у Дабравесьці паводле Яна мы чытаем: «Хто верыць у Сына, мае жыцьцё вечнае, а хто ў Сына ня верыць, не ўбачыць жыцьця, але гнеў Божы застаецца на ім».
 А ў Першым пасланьні Яна Багаслова пішацца, што «Той, хто верыць у Сына Божага, мае сьведчаньне ў сабе самім. Той, хто ня верыць Богу, зрабіў Яго лгуном, бо не паверыў у сьведчаньне, якім Бог засьведчыў пра Свайго Сына. І гэта ёсьць сьведчаньне, што Бог даў нам вечнае жыцьцё, і гэтае жыцьцё ў Ягоным Сыне. Той, хто мае Сына, мае жыцьцё, той, хто ня мае Сына Божага, ня мае жыцьця».

Калі мы чытаем тлумачэньне слова «веры» ў Пасланьні да габрэяў, то даводзіцца зьвярнуць увагу на яшчэ другі аспэкт біблійнай веры, – менавіта на тое, што вера аказваецца доўгае спадзяваньне на абяцаньне Бога аб радасным жыцьці пасьля нашага адыходу зь зямнога жыцьця. Аўтар пасланьня прыгадвае і пералічвае цэлы шэраг былых «герояў веры». Яны спадзяваліся на Бога ды марылі пра тое будучае жыцьцё ў новых небе і зямлі, дзе будзе панаваць Госпад Бог і вернікі будуць адчуваць толькі шчасьце, пацеху і любоў. Бог рыхтуе такое месца ўсім, хто пражыў або яшчэ пражыве зямное жыцьцё ў паслухмянасьці Яму. Гэта будзе слаўным вечным існаваньнем разам зь Ісусам Хрыстом і зь іншымі вернікамі. 
Вера ў Бога і Хрыста адыгрывае тут жа каласальную ролю. Сказана гэтак пра неабходнасьць веры ў Бога Айца і Бога Сына Ісуса Хрыста: «Бязь веры немажліва быць даспадобы Богу, бо той, хто прыходзіць да Бога (цяпер), павінен вераваць, што Ён існуе, і тых, хто Яго шукае, узнагароджвае». Аўтар Пасланьня ад габрэяў упамінае розных Божых мужоў як Авеля, Эноха, Ноя, Абрагама, Сару. Прыгадваюцца іншыя, імёны якіх застаюцца нязванымі, але Богу яны ўсе вядомы. Аўтар Пасланьня да габрэяў далей і растлумачвае: «Таму і да аднаго, і да таго ж зьмярцьвелага, нарадзілася так шмат, як мноства зорак і я незьлічонага пяску на марскім беразе. Усе яны памерлі ў веры, не атрымаўшы абяцанага, а ўбачыўшы яго здалёк і прывітаўшы і вызнаўшы, казалі пра сябе, што яны чужынцы і прыхадні на зямлі. Бо тыя, што кажуць такое, паказваюць, што яны шукаюць бацькаўшчыну... яны імкнуцца да лепшай бацькаўшчыны, значыцца да нябеснай. Таму Бог не саромеецца іх, называючы Сябе іхнім Богам, бо Ён падрыхтаваў ім горад».
 Яны ўсе засталіся пераможцамі над сваімі жорсткімі абставінамі і жыцьцёвымі пакутамі і на працягу ўсяго жыцьця спадзяваліся на Бога і на тую лепшую будучыню для сябе ў новым Божым сьвеце. Сказана, што яны былі пабітыя камянямі, пілаваныя, катаваныя, паміралі ад мяча, вандравалі, цярпелі нястачу і падобнае. Аўтар пасланьня дадае: «Усе гэтыя, засьведчаныя ў веры, не атрымалі абяцанага, таму што Бог прадугледзеў нешта лепшае, каб яны не бяз нас дасягнулі дасканаласьці».
  Так, яны прадбачылі тую слаўную будучыню вачыма веры і ўсё жыцьцё спадзяваліся на Госпада Бога, што Ён зьдзейсьніць тое, што пабяцаў ім. Яны чакалі ўсяго абяцанага зь вялікім цярпеньнем, што і служыць добрым прыкладам для нас.
Многія героі веры перайшлі да Госпада і цяпер мы, сёньняшнія вернікі Гасподнія, акружаны імі і аўтар пасланьня падкрэсьлівае думку, што «мы, маючы вакол сябе такое воблака сьведкаў, адкладзем усялякі цяжар і грэх, што так лёгка нас аблытваў, і давайце пабяжым з вытрымкаю зьбег, які перад намі, гледзячы на Пачынальніка і Завяршальніка веры – Ісуса, Які замест радасьці, што была перад Ім, вытрымаў крыж, пагрэбаваўшы ганьбаю, і сеў праваруч трона Божага».
 Ва ўсім гэтым вера ў нас мусіць заставацца жывой і дзейснай. Вераю мы чакаем тых лепшых часоў, калі самі пяройдзем у Гасподнюю прысутнасьць. Хоць мы да таго радаснага канца пакуль што не дайшлі, да яго мы мусім гэтымі днямі рыхтавацца і з пэўнасьцю чакаць таго моманту пераходу. 
Дапамажы нам, Госпадзе Божа, надзеі не страчваць, а тым болей ўмацоўвацца ў нашай веры і заставацца вернымі табе да самага канца свайго зямнога жыцьця! Амэн.

